
nja, laloe, marika masoek ka satoe tempat orang berdagang jang ada djoewal matjem-matjem barang permaenan anak-anak, kamoedian laloe Hoaij-wan berkata:

„Tjoba Nioe pilih sekarang, anak-anakan matjem
bagimana jang Nioe soeka."

Sioe-kioe pilih ampat anak-anakan jang boleh
dibilang ada pasangan satoe dengen laen; doewa
lelaki, doewa prampoean; kamoedian laloe berkata:

„Mana piring-mangkoknja ? Ada krosi-krosian
jang bagoes engga ?"

„Ada," saoet si pedagang, kamoedian lantas pertoendjoekin itoe barang-barang pada Sioe-kioe.

„Ija, ini bagoes; kasi doewa krosi sama doewa
piring-mangkoknja," kata poelah itoe anak prampoean.

„Nioe satoe orang maoe sampe ampat anak-anakan ?" tanja Hoaij-wan dengen bersenjoem. „Maoe boeat apa sampe begitoe banjak ?"

„Boekan boeat Nioe sendiri; satoe boeat Nioe,
satoe boeat tji Bong-loan. Nioe saban hari memaen sama dia, habis kaloe dia engga ada poenja, mana boleh enak."

Hoaij-wan bersenjoem denger anaknja poenja
bitjara. Laloe ia menanja brapa harganja itoe sakalian barang-barang, dan sasoeda membajar oewangnja, laloe ia adjak anak-anaknja djalan ka sana-sini boeat belih segala barang kaperloean roemah

